
Tiende Sondag in Koninkrykstyd

liturgiese voorstel

	Leesroostertekste

Fokusteks:

Matteus 13:31-33; 44-52
Ander tekste: 
Genesis 29:15-28; Romeine 8:26-39; 





Psalm 105:1-11, 45b


	Inleiding

Vandag se fokusteks vertel vyf kort gelykenisse oor die koninkryk van God. Die preekstudie wys op drie kenmerke van die koninkryk: Dit het aantrekkingskrag; transformerende krag (wat implikasies het vir die hede en nie net die toekoms nie); en dit is kosbaar. God se koninkryk is ŉ realiteit, of ons dit aanvaar of nie. As ons deel daarvan word, verander dit ons lewe.  


	God versamel ons voor Hom

Aanvangswoord 

Voorganger:
Here, ons loof U. Ons kom U aanroep.

Gemeente:
Ons maak aan nasies bekend wat U gedoen het.

Voorganger:
Ons kom sing liedere tot u eer,

Gemeente:
ons vertel van al u magtige dade.

Voorganger:
Ons roem u heilige Naam,

Gemeente:
ons wat u teenwoordigheid soek, is bly.

Voorganger:
Ons soek hulp en beskerming by U, Here,

Gemeente:
gedurig soek ons u teenwoordigheid.

Voorganger:
Ons dink aan die magtige dade wat U gedoen het,

Gemeente:
aan u wonders, aan die reddingsdade op u bevel (Ps 105:1-5).

Vryspraak:
Gebruik Romeine 8:31-34 as deel van die vryspraak.


	Diens van die tafel

Gebed 

Here, U leer ons van u koninkryk.

Ons bid dat dit mag kom.

Tog leer ons dit uit ons lewe:

Ons wil nie hê dat u koninkryk moet kom nie.

Ons weerstaan die transformerende krag daarvan.

Ons dink nie daaraan as iets kosbaar nie.

Ons verkies ons eie koninkrykies bo u koninkryk.

Ons bely dit terwyl die tekens van brood en wyn

ons daaraan herinner:

dat u koninkryk gekom het,

dat dit steeds kom,

dat dit sal kom.

Al probeer ons dit teenstaan,

Here, laat u koninkryk kom.



	Diens van die Woord
Sien die Preekstudie vir die voorstel van ŉ skattejag vir kinders om die preek te illustreer.


	Uitsending

Seën

Julle wat weet hoe kosbaar die koninkryk van God is,

gaan leef as suurdeeg in hierdie wêreld,

verander deur God.



	Musiek en sang

Aanvangslied: Lied 175

Lofliedere:
Flam 23 “Prys die Here”; Lied 184; 190


	Skuldbelydenis en genade:  Lied
492

Slotliedere:
Lied 473; 488 Speel U2 se lied I Still Haven’t Found What I’m Looking For. 


preekstudie – MATTEUS 13:31-33, 44-52

Teks

Die gelykenis van die mosterdsaadjie en die suurdeeg kom ook in Markus 4:30-32 en Lukas 13:18-21 voor. In Matteus 13 word sewe gelykenisse vertel om Jesus se derde groot diskoers van die Matteusevangelie te beklemtoon, naamlik die koninkryk van God. Matteus wou die geheim van die koninkryk van die hemel hierdeur verduidelik. Die eerste gelykenis, naamlik die gelykenis van die saaier, verduidelik die doel van die gelykenisse wat Jesus vertel het. Die volgende ses gelykenisse begin elkeen met ’n verwysing na die koninkryk van die hemel. Die koninkryk van die hemel is soos of kan vergelyk word met: ’n man wat die goeie saad op sy land gesaai het (13:24-30); ’n mosterdsaadjie (13:31-32); soos suurdeeg (13:33); ’n skat wat onder die grond lê (13:44); ’n handelaar wat op soek is na goeie pêrels (13:45-46); en ’n treknet wat in die see uitgegooi is (13:57-50).

Alhoewel almal oor die koninkryk handel, word verskillende sake daar rondom beklemtoon. In die eerste gelykenis word die skeiding aan die einde beklemtoon. In die tweede en derde gelykenis (die perikoop hier ter sprake) word die grootheid van die koninkryk beklemtoon. By die eerste drie gelykenisse praat Jesus met die skares en dan gaan hy weg en praat met sy dissipels. Hy beklemtoon die belangrikheid daarvan om te verstaan waaroor dit werklik gaan. Hulle sal met die volgende drie gelykenisse beter verstaan. In die gelykenisse van die skat en pêrel word beklemtoon dat die koninkryk algehele opoffering vra. Die laaste gelykenis lê weer klem op die skeiding soos in die eerste gelykenis. Dit beklemtoon die finale skeiding wat daar by die finale oordeel sal wees.

Matteus 13:31-32: Matteus gebruik ’n manlike voornaamwoord wanneer hy na die saad verwys en ’n neutrale voornaamwoord wanneer hy na die mosterdplant verwys. Die rede vir hierdie skynbare irrasionele verskuiwing van geslag is om ’n onderskeid te tref tussen die plant en die kleinheid van die saadjie. Die manlike voornaamwoord word gebruik om te beskryf dat die saad gesaai of geplant is en die ongeslagtelike voornaamwoord word gebruik met verwysing na sy grootte. Die mosterdsaad is ’n baie klein saadjie, maar dit het uiteindelik ’n groot bos geword. Rondom die see van Galilea het sulke bosse tot ’n hoogte van tien of selfs, vyftien voet gegroei. Alhoewel nie die kleinste saad, wat ’n mens gekry het nie, is die doel van hierdie gedeelte nie ’n les in plantkunde nie. Dié gelykenis wil ’n natuurlike vergelyking tref met die koninkryk van God. Dat Jesus sê dit is die kleinste van al die soorte saad, verwys hy na die Joodse konteks. Die fokus van Jesus se vertelling was om ’n kontras te skep tussen die kleinheid van die saad en die grootheid van die uiteindelike plant, ’n boom wat sterk genoeg is om die gewig van voëlneste te dra.

Omdat hierdie gelykenis volg op die gelykenis van die saaier, verwys die “iemand” wat die saad neem en gaan plant, na Jesus. Die land waarin die saad geplant word, verteenwoordig die wêreld. Hierdie twee gelykenisse kontrasteer die begin en die einde van die koninkryk. Die Jode het ’n grootse en heerlike koninkryk in gedagte gehad – dit was ’n baie diep verwagting wat in hulle hart geleef het. Daarom is dit so ’n groot verrassing dat Jesus die koninkryk met ’n mosterdsaadjie vergelyk. Die mosterdsaadjie slaan terug op Jesus se werke soos dit in sy prediking, sy alledaagse dade en wonderdade gestalte gekry het. Dit het klein begin – saam met Jesus en sy dissipels. Daarna het dit groter geword. Jesus gebruik die voorbeeld van die mosterdsaadjie ook in Matteus 17:20, wanneer hy met die dissipels oor geloof praat. Die eerste luisteraars moes taamlik geskok gewees het om te hoor dat Jesus die koninkryk van God met ’n mosterdsaadjie vergelyk. Vir hulle sou dit godslasterlik wees om God se heerskappy met so ’n klein saadjie te vergelyk. 

Die teenswoordige aantrekkingskrag van die koninkryk:

In teenstelling met Markus gebruik Matteus die teenwoordige tyd: “die koninkryk van hemel is . . .” en beklemtoon daarmee die huidige aantrekkingskrag van die koninkryk van God. Die aantrekkingskrag van die koninkryk word op die volgende maniere beklemtoon: (a) In Matteus word daar verwys na die plant wat uitgegroei het; (b) die kleinheid van die saadjie word skerp gekontrasteer met die grootheid van die uiteindelike plant het; (c) die woord groter as “al” die plante word gebruik om te bewys dat die mosterdsaad uit die klas van die tuinplante kom; (d) in Markus word daar verwys na die takke, maar in Matteus word dit beskryf as ’n boom – ’n hiperboliese klassifikasie wat die leser laat dink aan ’n boom wat so groot is dat dit na die hemel reik en sigbaar is tot aan die einde van die aarde (vgl Dan 4:7-24); en (e) in Markus maak die voëls in die skaduwee van die takke nes en in Matteus maak hulle in die takke self nes.

Die hiperbool word verder duidelik as daar in gedagte gehou word dat geen boom teen die lente eintlik al groot genoeg kon word sodat die voëls hulle neste daarin kan maak nie. Markus se beskrywing sou die meer realistiese wees, dat die voëls teen die lente wel in die skaduwee van die takke nes kon maak. As vers 33 met Lukas 13:20-21 vergelyk word, word daar in Matteus nie ’n vraag rondom die koninkryk van God gevra nie. Die twee stellings word weer eens saamgevat in een stelling – die koninkryk van die hemel is nou soos . . . 

Die koninkryk van die hemel groei: Die hiperbool wat Jesus hier gebruik, illustreer ook die feit dat die koninkryk klein en onbenullig begin, maar in glorie en grootte oortref. Die taal wat Matteus gebruik, herinner aan Daniël 4:2. Die kleinheid van die saadjie is maklik om te ignoreer. Iemand kon byvoorbeeld na die boodskap van Jesus luister, dink dit is interessant, omdraai en wegloop. Maar die koninkryk van die hemel gaan nie weg nie. Dit word al hoe groter en sterker. Ons kan Jesus nie so maklik geïgnoreer nie. 

Suurdeeg word gewoonlik in ’n negatiewe sin as die deurtrekkende krag van die bose gebruik (vgl Eks 12:15-20; Lev 2:11; Gal 5:9). Somtyds word dit, soos in Levitikus 7:13-14, met die goeie geassosieer. Die meer ongewone gebruik van suurdeeg as iets wat goed is, beklemtoon die oortuigingskrag van die koninkryk. Die hoeveelheid meel wat gebruik is, was genoeg vir ongeveer 100 mense – ’n feestelike okkasie! Suurdeeg is onsigbaar, maar die krag daarvan word uiteindelik sigbaar as die deeg rys. Die koninkryk van die hemel werk ook so – die krag daarvan kan nie gestuit of gekeer word nie. Die woord “heeltemal” word aan die einde van die stelling gebruik om die aantrekkingskrag van die koninkryk verder te onderstreep. Vir Matteus het die aantrekkingskrag van die koninkryk te doen met die groot aantal dissipels regoor die wêreld. Wat klein begin, sal eendag in sy volle heerlikheid geopenbaar word. Gelowiges kan ook deel in hierdie krag, dat die effek van geloof in hulle lewe sigbaar word. Gelowiges leef nie in afsondering nie, maar meng met die wêreld, en van ware dissipels word verwag om invloed uit te oefen op die plek waar hulle geplaas is. In hierdie twee gelykenisse word dissipels aangemoedig en bemoedig.

Matteus 13:44-50: Dié drie kort gelykenisse kom nêrens anders voor nie. Dit definieer ’n ware dissipel as iemand wat alles verkoop ter wille van die koninkryk van die hemel. Die eerste twee gelykenisse beklemtoon die besondere waarde van dit wat gevind is, naamlik die koninkryk van die hemel en die totale oorgawe of prysgawe om dit te verkry. Die eerste gelykenis van die man wat op ’n skat afkom (13:44), is afgelei uit Spreuke 2:1-9. In oorlogstyd het mense gewoonlik hulle geld en ander kosbare besittings in die grond begrawe omdat hulle geglo het dat dit die veiligste plek is – niemand sou dit daar raaksien nie. Dit het egter gebeur dat mense, soos dagloners, per ongeluk op so skat afgekom het. In hierdie gedeelte word die vreugde van die man wat op so skat afgekom het, beklemtoon. Hy sal alles opoffer om die land waarin die skat is, te bekom.

In die antieke wêreld het skatte of skatkamers ’n persoon se rykdom weerspieël (vgl 2 Kon 20:13; Jes 39:2). God het Israel ook by tye as sy waardevolle eiendom beskou (vgl Eks 19:5; Ps 135:4). Uit God se perspektief is ’n hemelse skat baie meer werd as aardse, materiële rykdom (vgl Luk 12:21). Dit is om God se heerskappy in jou lewe te omarm. Jesus het sy dissipels geleer dat om volgens die beginsels van die koninkryk te leef, van jou vra om op die regte dinge te fokus.

Die gelykenis van die pêrel (13:45-46) word met die gelykenis van die treknet in die see (13:47-50) deur die woord “verder” verbind. Matteus gebruik weer die Griekse woord om ’n persoon wat ’n dissipel word, te beskryf. Die woord word verder net in Openbaring gebruik, nêrens anders nie. Die handelaar kom nie per ongeluk op sy skat af nie. Hy is iemand wat juis gaan soek na goeie pêrels. Toe hy op daardie kosbare pêrel afkom, doen hy dieselfde as die dagloner – hy offer alles op om daardie kosbare pêrel syne te maak.

Daar word baie min melding van pêrels in die Bybel gemaak. Dit het die status van ’n uiters kosbare juweel met permanensie. Toe Ahasveros sy skatte ten toon stel, was daar pêrels onder hierdie skatte (vgl Ester 1:6). In 
1 Timoteus 2:9 maak Paulus ook van pêrels melding toe hy van beskeidenheid praat. As gevolg van die buitengewone skoonheid en waarde van pêrels is dit as standaardvoorbeeld van uitsonderlikheid aanvaar  ’n vergelyking getref moes word (ook Job 28:18; Matt 7:6ev; Op 21:21). Die skoonheid en waarde van ’n pêrel word positief verbind met God se wysheid, of die koninkryk van die hemel.

Die transformerende effek van die koninkryk: Die koper van die saailand en die handelaar is voorbeeld van hoe ware dissipels optree. Die koninkryk het ’n definitiewe invloed op jou lewe. Iemand wat die koninkryk van die hemel verstaan, sal alles opoffer om dit hulle eie te maak. Of jy dit gesoek het of nie, of jy dit ontdek en of Hy jou ontdek, die vreugde van die koninkryk is só groot dat dit jou hele lewe verander (vgl Fil 3:7).

Die laaste gelykenis, dié van die treknet (13:47-50), beklemtoon die oordeel wat op valse dissipels wag. Die woordjie “verder” dui ook op die mislukking van valse dissipels wat nie alles opoffer ter wille van die koninkryk nie. Hierdie gelykenis kom net in Matteus voor. Die slegtes (13:49) is nie in die algemeen sleg nie, maar hulle wat nie ware dissipels is nie.

Die koninkryk is waardevol: Die gelykenis van die skat en die pêrel onderstreep dit. Die skat en die pêrel was so waardevol dat hulle bereid was om alles daarvoor op te offer. Hulle het hulle ingespan om dit te kry.

Die koninkryk het ’n onstuitbare gang: Die treknet beeld die gang van die koninkryk in die wêreld uit. Net soos nie alle vis wat gevang word, bruikbaar is nie, so sal daar in die kerk gelowiges en skyngelowiges wees, en die finale skeiding sal eers by die eindoordeel plaasvind. Dit is nie die taak van die kerk om voortydig te oordeel nie. Die finale oordeel is volledig God se werk.

Matteus 13:51-52: Matteus wil seker maak dat sy lesers presies verstaan wat die kenmerke van ware dissipels is. Die antwoord in vers 51b: “Ja, antwoord hulle Hom,” is ’n eggo van die woorde in 9:28. As die dissipels die gelykenisse verstaan, sal hulle soos skrifgeleerdes of huiseienaars wees. Iemand word ’n dissipel as jy onderrig is in alles wat die koninkryk van die hemel raak. Die nuwe dinge verteenwoordig die nuwe verstaan van die koninkryk. Die ou dinge is die ou verstaan van sake voordat die gelykenisse vertel is. Die ou verstaan maak die nuwe verstaan moontlik. Dit lê ’n besondere verband tussen dissipelskap en om ’n Bybelstudent te wees. Jy kan net ’n dissipel wees as jy ’n student van Jesus is, want Hy is die enigste ware Leermeester. Jesus het die Ou Testament geken en verkondig, maar dit het nie daar gebly nie. Hy het dit ook nuut geïnterpreteer.

Die vraag waarmee ons gekonfronteer word, is of ons die koninkryk ook so sien. Trek dit ons aan en is ons bereid om alles daarvoor op te offer?

Teologiese motiewe: Die koninkryk van die hemel is ’n sterk lyn in die boek Matteus. Daarom beklemtoon hy ook die wil van die Vader. In Matteus 7:21 staan: “Nie elkeen wat vir my sê, ‘Here, Here’, sal in die koninkryk van die hemel ingaan nie, maar net hy wat die wil doen van my Vader wat in die hemel is.” Matteus begin dan ook met Jesus se geslagsregister om sy koningskap te verduidelik. Daarna lees ons hoe die Leermeester onderrig gee, mense genees en wonders doen om die aanbreek van die koninkryk te verduidelik. Die boek vertel ook van die Koning van die Jode se kruisdood.

Die vestiging van die koninkryk word in Matteus 4:23-9:34 uiteengesit. Jesus verduidelik met wonderwerke, gelykenisse en preke dat die koninkryk van die hemel reeds aangebreek het en wat die aard en vereistes daarvan is. Die toekomstige tyd van die Ou Testament word in die Nuwe Testament teenwoordige tyd. In Matteus word dit ook duidelik dat die koninkryk nie ’n leë domein of geografiese gebied is nie. Die koninkryk is mense, gelowiges wat die Koningskap van Jesus Christus aanvaar. Jesus is nie ’n alleenfiguur nie, Hy heers oor mense. Hy het gekom om ons na sy koninkryk te roep. Hy roep ons op tot ’n radikale keuse vir die koninkryk. Persone wat hierdie keuse maak, betree nie die koninkryk nie, maar is die koninkryk.

In hierdie perikoop word die volgende sake ten opsigte van die koninkryk beklemtoon: Die koninkryk van die hemel het ’n bepaalde aantrekkingskrag; die koninkryk van die hemel het ’n veranderde effek; en die koninkryk van die hemel is kosbaar/waardevol.

Preekvoorstel

Ons sit in die kerk met slegte geloofsbagasie, wat dit vir ons moeilik maak om die realiteit van Jesus se koningskap of heerskappy in ons lewe te integreer. Baie dink dat jy,  met die oog op die hemel of die wederkoms, jou saak met die Here moet regmaak. Die sinsnede “een maal ’n kind van God, altyd ’n kind van God”, het ’n maklike ontsnappingsroete uit ’n lewe van ware dissipelskap geword. Daarom is die koninkryk van die hemel vir baie gelowiges ’n begrip wat op die hemel of wederkoms dui. In die prediking moet klem gelê word op die feit dat die koninkryk nie ’n abstrakte en toekomstige werklikheid is nie, maar ’n realiteit vir die huidige en alledaagse lewe van elke gelowige.

Hierdie perikoop bied ’n wonderlike geleentheid om kinders prakties te betrek en hierdie geloofswaarheid reeds vroeg by hulle in te skerp. Die prediker kan ’n skattejag vir die kinders reël en hulle op ’n gegewe oomblik weer by die erediens laat aansluit. Dit is belangrik om vir die kinders wat  die skat gevind het, te vra wat weggesteek was, hoe hulle gevoel het terwyl hulle daarna gesoek het, of dit maklik was om die skat te soek, en so meer. Omdat daar verskillende beelde in die gegewe perikoop gebruik word, is dit beter om ter wille van die kinders op een van die voorbeelde te konsentreer  die teks aan hulle verduidelik word.

Maak eers ’n paar opmerkings oor die koninkryk van die hemel soos dit veral in Matteus uiteengesit word. Sien die opmerkings onder die opskrif “Teologiese motiewe”. Dit is belangrik om die beginsels rondom die koninkryk te verstaan as jy ’n ware volgeling of dissipel van die Here wil wees. Daar is drie basiese koninkryksbeginsels wat uit hierdie perikoop na vore kom. Konsentreer op hierdie drie beginsels in plaas daarvan om elke gelykenis te probeer uitlê of verklaar: (a) Die koninkryk van die hemel het ’n bepaalde aantrekkingskrag. Daar is deesdae baie kritiese klanke wat teen Christene opgaan. Dit is asof Christene futloos geword het. Die gelykenis van die suurdeeg moedig gelowiges aan om die heerskappy van Jesus in hulle lewe uit te leef en ’n verskil te maak, hoe klein dit ook al mag wees. Die punt van hierdie gelykenis is juis dat die klein bietjie en aanvanklike onsigbare suurdeeg, ’n groot verandering teweeggebring het. Daarom groei die koninkryk (gelykenis van die mosterdsaadjie). Dit is die groot verrassing van die koninkryk. Vir die wêreld is dit dalk klein en onsinnig, maar God self laat die koninkryk groei en groter word en Hy betrek ons om ander gelowiges nader te trek. (b) die koninkryk van die hemel het ’n transformerende uitwerking. Soos die suurdeeg het gelowiges ook ’n transformerende uitwerking op mense rondom hulle. Hieroor kan uitgewei word. Die koninkryk het egter ook ’n manier om gelowiges te verander. Iemand wat die koninkryk van die hemel verstaan, sal alles opoffer om dit hulle eie te maak. Of jy dit gesoek het of nie, of jy dit ontdek en of dit jou ontdek, die vreugde van die koninkryk is só groot dat dit jou hele lewe verander. Die gelykenisse van die pêrel en die man wat op die skat afgekom het, maak dit duidelik.  As jy die heerskappy van die Here aanvaar, verander dit jou hele lewe. Dit is nie iets wat iemand onaangeraak laat nie. Op hierdie punt moet die teenswoordige verandering in teenstelling met ’n toekomstige verandering baie duidelik gemaak word. (c) die koninkryk van die hemel is kosbaar/waardevol. Die gelykenisse van die skat in die saailand en die pêrel dui ook op die waarde van die koninkryk. Dit is so kosbaar dat gelowiges bereid moet wees om nou reeds volledig dissipels te wees. Die radikaliteit van dissipelskap kom nou sterk na vore. Jesus vra volledige toewyding, ’n bereidheid om alles op te offer. Die Bybel maak dit baie duidelik dat daar nie plek vir middelmatigheid in die koninkryk is nie.

As iemand meen die koninkryk van die hemel is net iets vir die toekoms, dan breek hierdie tekste nuwe moontlikhede oop. God is nou besig om die koninkryk te laat realiseer en gebruik koninkryksburgers in die proses. Ten spyte van weerstand, agterdog, mislukkings, ongeloof en vyandigheid kan gelowiges seker wees dat die koninkryk van die hemel reeds gekom het. Dit is nodig dat ons hierdie werklikheid ernstig opneem en meewerk om die koninkryk tot vervulling te bring.

